«Войвывса  мусир» предприятиелы колӧ индыны Коми Республика мутасын сӧвман могъяс»

 Та йылысь юӧртіс Коми Республикаса Юралысьӧс вежысь Александр Буров компаниялӧн 2011 вося уджын кывкӧртӧдъяс  йылысь сёрнитігӧн  да водзӧ сӧвмӧм  йылысь  бала  видлалігӧн.

  «Войвывса мусир» предприятие петкӧдлысьяслӧн юӧртӧм серти, 2011 воӧ Коми Республика да Ненецкӧй автономнӧй кытш мутасын перйӧма 3626 сюрс тонна мусир да 88,2 миллион кубометр попутнӧй биару, сы лыдын Коми Республикаын— 1358 сюрс тонна мусир да 34 миллион биару кубометр.  Инвестицияяслӧн ыдждаыс лоис 4,97 миллиард шайт. Республикаса да муниципальнӧй сьӧмкудъясӧ вот мынтӧмысь воӧм сьӧмыс — 1,3 миллиард шайтысь унджык.  2011 воӧ объектъяс вылын абу вӧлӧма ни ӧти авария да  абу  киссьӧма бокӧ мусир.

 «РН-Войвывса мусир» 2012 во кежлӧ пуктіс ас водзас мог - перйыны Коми Республика мутасысь ӧти да джын миллион тоннаысь унджык мусир. Инвестицияяслӧн ыдждаыс Коми Республикаын содас 6 миллиард шайтӧдз.

Кыдзи юӧртіс А. Буров, предприятиелӧн    производственнӧй, экономическӧй да социальнӧй удж петкӧдлӧмъясыс  висьталӧны сылӧн зумыдлун да ӧдӧн  сӧвмӧм йылысь. Бурӧн лоӧ и сійӧ, мый компаниялӧн уджалысьяс лыдын унджыкыс — Коми Республикаса олысь. Но сэк жӧ, удж йылысь отчётын абу стӧча висьталӧма Коми Республика мутасын озырлунсӧ  водзӧ туялӧм йылысь, а дінмуын производственнӧй база сӧвмӧдӧм — тайӧ республикаса Веськӧдлан котырлӧн да тані уджалысь компанияяслӧн ӧтувъя медшӧр могъяс пиысь ӧти.

Коми Республикаса Юралысьӧс вежысь А. Буров вӧзйис    компанияяс  петкӧдлысьяслы  лӧсьӧдны уджлысь стӧч план   2012 вося урасьӧм тӧлысь помӧдз сӧвещание вылын вӧзйӧмъяссӧ тӧд вылӧ босьтӧмӧн. 

